
Aparadha Stava

శివ అపరాధస్తవః

శమ్భో శఙ్కర శాన్త శాశ్వత శివ స్థాణో  భవోమాపతే
భూతేశ త్రిపురాన్తక  త్రినయన  శ్రీకణ్ఠ  కాలాన్తక ।

శర్వోగ్రాభయ  భర్గ భీమ జగతాం నాథాక్షయ శ్రీనిధే
రుద్రేశాన  మహేశ్వరేశ్వర మహాయోగీశతుభ్యం నమః ॥ ౧॥

స్వామిన్ సర్వజగద్గురో  హర మహాలీలాక్షమాక్షేత్రస -
చ్చిద్రూపాఖిలభూతభావ్యజగతాం  నాథ ప్రపన్నార్తిహన్  ।

పాపఘ్నాశుభపాశదుఃఖభయహృద్భక్తేష్టద  జ్ఞానద
శ్రీదాతర్క్య  షడఙ్గ మోక్షణ మహాయోగీశ తుభ్యం నమః ॥౨॥

క్రూరం  కష్టతరం  వినష్టహృదయం  భ్రష్టం   శఠం నిష్ఠురం
నిర్లజ్జం   కృపణం కృతఘ్నమశుచిం బహ్వాశినం హింసకమ్ ।

ఆశాపాశశతప్రబద్ధమనసం   దుష్కీర్తిభాజం జడం
కారుణ్యాకరవారిధే భవ పితర్దోషాకరం  పాహి మామ్ ॥ ౩॥

మూర్ఖం  బాలమతిం స్వధర్మరహితం ధర్మార్థహీనం  ఖలం
కామాన్ధం  క్షణికం కదర్థనపరం  దౌశ్శీల్యజన్మస్థలమ్  ।

అజ్ఞం  లుబ్ధమసత్యనిష్ఠమధమం   ప్రజ్ఞాయశోవర్జితం  
కారుణ్యాకరవారిధే భవ పితర్దోషాకరం  పాహి మామ్ ॥ ౪॥

క్షుద్రం  దుర్భగమల్పసత్త్వమలసం భగ్నవ్రతం  రాగిణం
భీరుం డామ్భికమీర్ష్యకం  వ్యసనినం పాపాత్మకం సూతకమ్ ।

ఆధివ్యాధినిపీడితం జడధియం సద్భిః సదా నిన్దితం
కారుణ్యాకరవారిధే భవ పితర్దోషాకరం  పాహి మామ్ ॥ ౫॥

ఆకాఙ్క్షాశ్రయమార్యవర్తివిముఖం   క్షీణం గుణద్వేషిణం
ధూర్తం దుర్గుణమత్యశుద్ధహృదయం   సర్వత్ర సన్దేహినమ్  ।

దీనం పాపరతం సమస్త విషయేష్వాసక్తమన్యాయినం
కారుణ్యాకరవారిధే భవ పితర్దోషాకరం  పాహి మామ్ ॥౬॥

1



శివ అపరాధస్తవః

అశ్రద్ధం   గతపౌరుషం కుపథగం జాజ్వల్యమానం హృషా
సంసారార్ణవమగ్నమూర్మితరలం  నీచప్రియం  నిర్దయమ్  ।

వైరాగ్యానతిదానయోగనియమద్వేష్టారమున్మాదినం 
కారుణ్యాకరవారిధే భవ పితర్దోషాకరం  పాహి మామ్ ॥ ౭॥

ద్వన్ద్వగ్రస్తసమస్తవృత్తికుశలం     సత్సఙ్గవిద్వేషిణం
దుఃసఙ్గప్రియమప్రతిష్ఠవచనం     కామాతురం తస్కరమ్ ।

శైవజ్ఞానపరాఙ్ముఖం   ఖలజనవ్యాపారపారఙ్గతం
కారుణ్యాకరవారిధే భవ పితర్దోషాకరం  పాహి మామ్ ॥౮॥

దుర్మత్యావమతిప్రవృద్ధరజసం   సద్వృద్ధసేవారిపుం
సద్ధర్మేష్వసముత్సుకం  గురుజనే మాన్యేషు చాత్యుద్ధతమ్  ।

శిష్టాశిష్టకరప్రియం    చ సతతం దుష్టస్య  తుష్టిప్రదం 
కారుణ్యాకరవారిధే భవ పితర్దోషాకరం  పాహి మామ్ ॥౯॥

స్వప్నేఽప్యుత్తమగన్ధపుష్పనికరైరీశార్చనావర్జితం  
ధ్యానాధ్యానవిచారణాగుణరిపుం తుచ్ఛం మదోచ్ఛృఙ్ఖలమ్  ।

దారిద్ర్యాస్పదమాత్మవైరివశగం   తాపత్రయస్యాశ్రయం 
కారుణ్యాకరవారిధే భవ పితర్దోషాకరం  పాహి మామ్ ॥ ౧౦॥

ఆత్మాతిస్తుతికారిణం పరమహానిన్దాకరం  నిన్దితం
లుణ్టాకం  పతితం విపర్యయగతస్వాన్తం సదాయాచకమ్ ।

వ్యాక్రోశాద్విహతస్వకార్యనిచయం  సర్వాపదాం సఞ్చయం
కారుణ్యాకరవారిధే భవ పితర్దోషాకరం  పాహి మామ్ ॥ ౧౧॥

కృత్యాకృత్యవిచారవర్జితమతిం  వ్రాత్యం  మహావఞ్చకం
దుర్బుద్ధిం  మదమానమత్సరనిధిం దుర్వృత్తవృత్త్యాశ్రయమ్  ।

మిథ్యాజ్ఞానినమార్యకణ్టకమలం   లోకత్రయే  దూషితం
కారుణ్యాకరవారిధే భవ పితర్దోషాకరం  పాహి మామ్ ॥ ౧౨॥

దుష్కర్మప్రచయే  ప్రహృష్టహృదయం   క్లేశైశ్చ   సమ్పీడితం
చార్వాకం కుమతిం కుచేలమలసం కార్పణ్యజన్మస్థలమ్  ।

భార్యాపుత్రగృహాదిసక్తమనసం  గామ్భీర్యధైర్యచ్యుతం
కారుణ్యాకరవారిధే భవ పితర్దోషాకరం  పాహి మామ్ ॥ ౧౩॥

చిత్తక్షోభకరం కలఙ్కహృదయం శోకాస్పదం లోలుపం

సారాసారవిచారహీనమనసం నీచప్రియం  నీరసమ్ ।
మత్తోన్మత్తనికృష్టనష్టచకితం   శూన్యం హృదాలాపినం

కారుణ్యాకరవారిధే భవ పితర్దోషాకరం  పాహి మామ్ ॥ ౧౪॥
ఆత్మజ్ఞానవిహీనమాత్మవిముఖం  సర్వాత్మభావద్విషం

సఙ్కల్పైర్బహుభిర్విభిన్నహృదయం  దైత్యప్రసక్తం    సదా ।
మర్మావిద్వచనం కఠోరహృదయం మిత్రద్రుహం   చుమ్బకం

కారుణ్యాకరవారిధే భవ పితర్దోషాకరం  పాహి మామ్ ॥ ౧౫॥
వేదోక్తాచరణాశివాత్మచరితం స్వేచ్ఛాప్రవృత్తిం   సదా

సచ్ఛాస్నేష్వపరాగిణం ప్రియతమాలక్ష్మీగుణావేష్టితమ్   ।
దాక్షిణ్యప్రతిపన్నతావిరహితం  స్వార్థైకదృష్టిం   సదా

కారుణ్యాకరవారిధే భవ పితర్దోషాకరం  పాహి మామ్ ॥ ౧౬॥
సత్యత్యాగదయాక్షమాశమదమాద్యర్థానభిజ్ఞాత్మకం 

దేవబ్రాహ్మణగోవ్రజాతిథిపితృజ్ఞానాత్మకాపూజకమ్    ।
విశ్వస్తేష్వపకారవఞ్చనపరం మైత్రీరిపుం   దుర్జనం

కారుణ్యాకరవారిధే భవ పితర్దోషకరం  పాహి మామ్ ॥ ౧౭॥
కృత్వాధర్మమతిం కథఞ్చిదపరః కో మత్సమోఽస్మిన్భవే-
దిత్యేవం బహుజల్పినం కుపురుషం భ్రాన్త్యాశ్రయం   రాక్షసమ్ ।

దృష్టాదృష్టసుఖైషిణం    బత ముదా ముక్త్వా శివారాధనం
కారుణ్యాకరవారిధే భవ పితర్దోషాకరం  పాహి మామ్ ॥ ౧౮॥

మార్జాలాఖుబకాశ్వకుక్కుటకపిక్రోడాహివృత్తిం   సదా
తీర్థధ్వాఙ్క్షమనర్థకం    పరసుఖే సన్తాపినం దుఃసహమ్ ।

త్యక్తోపాయమమేయకాఙ్క్షిణమహో  శుణ్ఠం  చ చోరోపమం
కారుణ్యాకరవారిధే భవ పితర్దోషాకరం  పాహి మామ్ ॥ ౧౯॥

అస్పృశ్యం వికలం కుధైర్యమఖిలే  దోషే స్వకీయే గుణం
పశ్యన్తం చలమాత్మకార్యనిరతం పూజ్యం విషాదాత్మకమ్ ।

చిన్తాశోకపరీతచేతసమలం సర్వాశుభానాం పదం
కారుణ్యాకరవారిధే భవ పితర్దోషాకరం  పాహి మామ్ ॥౨౦॥

దుష్పూరస్వకకుక్షిపూరణపరం భారం భువః కేవలం
దాసీమేషఖరస్వభావమపటుం సమ్మాననే భాజనే ।

రిక్తం  బాలకదీర్ఘసూత్రిణమలం   హృచ్ఛల్యశీలం సదా
కారుణ్యాకరవారిధే భవ పితర్దోషాకరం  పాహి భామ్ ॥౨౧॥

అత్యాదేశినముత్తమస్థితిమతాం  సన్త్యాగినం నాస్తికం
రన్ధ్రాన్వేషిణమన్ధమూకబధిరం   శమ్భోస్తు విశ్వాత్మనః ।

మాహాత్మ్య శ్రవణస్తుతీక్షణవిధౌ  మాహేశ్వరా వత్సలం
కారుణ్యాకరవారిధే భవ పితర్దోషాకరం  పాహి మామ్ ॥౨౨॥

దుష్కార్యాలఘుభారవాహనపశుం తృష్ణాతృణగ్రాహిణం 
సంసారార్ణవదుఃఖపఙ్కపతితం  యాన్తం సదాధో భృశమ్ ।

స్వత్వాహన్త్వమమత్వమోహమకరైరాకృష్యమాణం  సదా
కారుణ్యాకరవారిధే భవ పితర్దోషాకరం  పాహి మామ్ ॥౨౩॥

భ్రష్టం   సర్వజుగుప్సితం పరహితవ్యాఘాతినం తామసం
సమ్భ్రాన్తం చపలం విధానవిహితవ్యాపారవిద్వేషిణమ్ ।

శమ్భో త్వత్పదభక్తిహీనమదృఢం సమ్మూఢమాత్మద్విషం
కారుణ్యాకరవారిధే భవ పితర్దోషాకరం  పాహి మామ్ ॥౨౪॥

జ్యేష్ఠావాసమతిప్రమాదితమతిం   క్షుత్తృడ్జరాద్యర్దితం 
స్వప్నేఽప్యన్యపరోపకారరహితం సర్వాహితం దుర్లభమ్  ।

లోకే సత్పరిహార్యనిన్దితమహో  దుఃఖప్రదేశక్రియం 
కారుణ్యాకరవారిధే భవ పితర్దోషాకరం  పాహి మామ్ ॥౨౫॥

త్వక్చుక్లాన్త్రసిరాతనూరుహమయం   కారాఖ్యరన్ధ్రస్థితం 
నానాపాయపతిష్ణు కాలశిఖినా పాపచ్యమానం భృశమ్ ।

దృష్ట్వాపి  స్వకలేవరం కృశతరం తత్రాపి  రక్తం పశుం
కారుణ్యాకరవారిధే భవ పితర్దోషాకరం  పాహి మామ్ ॥౨౬॥

కిం వాచా బహువిస్తరేణ భగవన్ మత్సన్నిభో భూతలే
నాభూన్నాస్తి చ నో భవిష్యతి పుమాన్ నిర్భాగ్యచూడామణిః ।

తస్మాదీదృశమాత్మవఞ్చకమహో త్రైలోక్యచూడామణే
కారుణ్యాకరవారిధే భవ పితర్దోషాకరం  పాహి మామ్ ॥౨౭॥

సర్వశ్రేష్ఠ  గుణైకభాజన  విభో సత్త్వోత్తమేషూత్తమా -

సఙ్ఖ్యేయావగుణైకభాజనమలం   కష్టాతికష్టక్రియమ్    ।
శ్రీశాశ్రీశమతీన్ద్రియేన్ద్రియవశం     నిస్సఙ్గినం  సఙ్గినం

కారుణ్యాకరవారిధే భవ పితర్దోషాకరం  పాహి మామ్ ॥౨౮॥
విణ్మూత్రకృమిమాంసశోణితమయం  మేదోఽస్థిమజ్జాత్మకం 

నిర్గన్ధైకనిధిం   జరాపరిగతం వాతాదిదోషాత్మకమ్ ।
దృష్ట్వా  తు స్వశరీరమత్ర తు సదా వైరాగ్యహీనం  పశుం

కారుణ్యాకరవారిధే భవ పితర్దోషాకరం  పాహి మామ్ ॥౨౯॥
విష్ఠామూత్రకుజన్త్వనిష్టమశుభం    స్వాభావ్యతో నశ్వరం

కృష్ణక్షేణ్యవిషూచికాజ్వరశిరశ్శూలాదిరోగాస్పదమ్  ।
జ్ఞాత్వా  తు స్వశరీరమత్ర తు సదా వైరాగ్యహీనం  పశుం

కారుణ్యాకరవారిధే భవ పితర్దోషాకరం  పాహి మామ్ ॥ ౩౦॥
పఙ్గుత్వాన్ధ్యజరిత్వమౌర్ఖ్యఖలతాబాధిర్యజన్మస్థలం   

క్లేద్యచ్ఛేద్యవిశోష్యదాహ్యకృశతాస్థౌల్యస్వభావాత్మకమ్   ।
సమ్పశ్యన్నపి దోషమత్ర తు సదా సమ్ప్రీతియుక్తం పశుం

కారుణ్యాకరవారిధే భవ పితర్దోషాకరం  పాహి మామ్ ॥ ౩౧॥
దేహక్షాలనలేపనాదివిధినా సంస్పర్శయోగ్యం త్వచా

ఛన్నం క్లిన్నమహార్ణవం   వ్రణముఖైర్నిత్యం   స్రవన్తం   మలమ్ ।
తం దృష్ట్వాప్యవిరాగిణం  చ నరకే శూనం సరాగం పశుం

కారుణ్యాకరవారిధే భవ పితర్దోషాకరం  పాహి మామ్ ॥ ౩౨॥
॥ ఇతి అపరాధస్తవః సమ్పూర్ణః  ॥

